
Аңдатпа. Қазіргі кинематографиялық үдерісте арт-синема мен мейнстрим арасындағы шекаралар 
айқындылығын жоғалтып, өзара ықпалдасу тенденциясы күшейіп отыр. Осы контексте артстрим 
арт-синемаға тән көркемдік ізденіс пен режиссерлік даралықты мейнстримдік баяндау, жанрлық 
қолжетімділік және аудиторияға бағдарлану принциптерімен ұштастыратын аналитикалық 
модель ретінде қарастырылады. Зерттеудің мақсаты – қазақ киносындағы артстримнің қалыптасу 
алғышарттары мен эволюциясын саралап, оның стильдік және жанрлық конвергенциясын, ұлттық 
мәдени кодты экрандық тілде трансформациялау ерекшеліктерін анықтау. Зерттеу тарихи-
кинотанушылық, салыстырмалы-сараптамалық, кинотанулық және семиотикалық талдау әдістеріне 
негізделді. Артстримнің қалыптасу алғышарттары мен эволюциясын анықтау үшін 1960-жылдардан 
қазіргі кезеңге дейінгі қазақ киносының көркемдік және жанрлық трансформациялары 
қарастырылды. Қазіргі артстримнің көркемдік ерекшеліктері «Қап-қара адам», «Бақыт», «Қаш», 
«Дәстүр» фильмдері негізінде талданды. Сонымен қатар фильмдердің тарихи-мәдени контекстін 
ашу үшін сын мақалалар мен режиссерлердің сұхбаттары пайдаланылды. Зерттеу нәтижесінде 
қазақ артстриміне режиссерлік көркемдік дербестік пен жанрлық қолжетімділіктің тоғысуы, 
визуалдық және нарративтік ізденіс, әлеуметтік-психологиялық мазмұнның көпқабаттылығы, 
жанрлық формалардың көркемдік трансформациясы, ұлттық мәдени кодтың заманауи экран тілі 
арқылы қайта пайымдалуы, сондай-ақ көркемдік күрделілік пен аудиториялық қолжетімділіктің 
қатар жүруі тән екені анықталды. Қазіргі фильмдерде детектив, нуар, әлеуметтік драма, тарихи 
драма мен хоррор элементтері әлеуметтік қысым, тұрмыстық зорлық, тарихи жарақат және 
дәстүр мәселелерін ашатын көркемдік тетікке айналады. Осылайша, қазақ артстримі арт-синема 

Кіріспе

Қазіргі кинематографиялық нарықта 
арт-синема мен жаппай тұтынуға 

бағытталған мейнстрим кино арасындағы 
дәстүрлі жіктеліс біртіндеп салыстырма-
лы сипат алып, көркемдік және өндірістік 
стратегиялардың өзара ықпалдасуы кү-
шейіп келеді (Elsaesser). Осы екі полю-
стің аралығында қалыптасатын экран-
дық тәжірибелерді сипаттау үшін бұл 
зерттеуде артстрим ұғымы қолданылады. 
Артстрим көркемдік ізденіс, эстетикалық 
дербестік пен мағыналық күрделілікті 
жанрлық тартымдылықпен, баяндаудың 
қолжетімділігімен және кең аудиторияға 
бағдарланған коммуникациялық тәсілдер-
мен ұштастыратын аналитикалық модель 
ретінде қарастырылады. Бұл ұғым ғылыми 
әдебиетте толық орныққан дербес теори-
ялық категория ретінде емес, көркемдік 
кино мен бұқаралық кинематографияның 
аралығында қалыптасатын шекаралық 
құбылыстарды талдауға арналған жұмыс-
шы ұғым ретінде алынады. Мұндай тәсіл 
Дэвид Эндрюстің арт-синеманы тұйық 
жанр немесе белгілі бір тарихи кезеңмен 
шектелетін құбылыс ретінде емес, әртүрлі 
көркемдік және индустриялық тәжірибе-
лерді қамтитын икемді категория ретін-

мен мейнстримнің механикалық қосындысы емес, ұлттық киноның тарихи дамуы барысында 
қалыптасқан көркемдік, жанрлық және аудиториялық стратегиялардың өзара ықпалдасуынан 
туындайтын динамикалық модель ретінде тұжырымдалады.

Түйін сөздер: артстрим, арт-синема, мейнстрим, қазақ киносы, стильдік конвергенция, жанрлық 
трансформация, ұлттық код, аудиториялық қолжетімділік.

Дәйексөз үшін: Дана, Амирбекова және Ержан Джумабеков. «Қазақ киносындағы артстрим: 
қалыптасу алғышарттары және көркемдік конвергенция». Central Asian Journal of Art Studies, т. 11, № 
3, 2026, 323–344 бб., DOI: 10.47940/cajas.v11i3.1216.

Алғыс: Авторлар «Central Asian Journal of Art Studies» журналының редакторларына мақаланы 
баспаға дайындауға көмектескені үшін және анонимді рецензенттерге зерттеуге назар аударып, 
қызығушылық танытқаны үшін алғысын білдіреді.

Авторлар қолжазбаның соңғы нұсқасын оқып, мақұлдады және мүдделер қайшылығы жоқ 
екендігін мәлімдейді.

де қарастыруымен сабақтас (Andrews). 
Артстримді тек батыс киноиндустриясына 
тән құбылыс деп шектеу де оның табиға-
тын толық ашпайды. Мұндай көркемдік 
және жанрлық тоғысулар әртүрлі ұлттық 
кинематографияларда тарихи-мәдени 
және өндірістік жағдайларға сәйкес өзін-
дік сипат алады. Сондықтан артстримді 
тек эксперименттік экран тілімен байла-
ныстыру жеткіліксіз; оның құрылымында 
эстетикалық күрделілік пен жанрлық тар-
тымдылық, мағыналық көпқабаттылық 
пен көрерменге түсінікті баяндау өзара 
қабысады. Бұл арақатынасты тек эсте-
тикалық деңгеймен шектеуге болмайды. 
Стив Нил арт-синеманы экономикалық, 
идеологиялық және эстетикалық деңгей-
лерде қызмет ететін, өзіндік өндіріс пен 
айналым тетіктері қалыптасқан институ-
ционалдық кеңістік ретінде қарастырады 
(Neale, “Art Cinema as Institution”). Осы 
тұрғыдан фильмнің фестивальдік немесе 
прокаттық айналымын оның көркемдік 
табиғатын анықтайтын тікелей өлшеммен 
теңестіру дұрыс емес.

Осы тұрғыдан алғанда, қазіргі қазақ 
киносындағы артстримді зерттеу ерекше 
ғылыми өзектілікке ие. Оның тарихи алғы-
шарттарын 1960-жылдардағы ұлттық ки-
ноның көркемдік тәжірибелерінен бастап, 

Қазақ жаңа толқыны қалыптастырған 
эстетикалық еркіндік, тәуелсіздік кезеңін-
дегі ізденістер және кейінгі жанрлық-ком-
мерциялық бетбұрыс арқылы қарасты-
руға болады. «Менің атым Қожа» (1963), 
«Атамекен» (1966), «Қыз Жібек» (1970) 
фильмдері кейінгі синтездік үдерістердің 
ерте көркемдік алғышарттарын аңғарт-
са, «Ине» (1988) мен «Балкон» (1988) 
жаңа эстетикалық ізденістер мен экран 
тілінің жаңаруын көрсетеді. «Адасқан» 
(2009), «Келін» (2009), «Шал» (2012) 
туындыларында дара көркемдік шешім, 
ұлттық-мәдени код пен жанрлық немесе 
драмалық құрылымның өзара жақындасуы 
айқынырақ байқалады. Ал қазіргі кезеңдегі 
«Қап-қара адам» (2019), «Бақыт» (2022), 
«Қаш» (2022), «Дәстүр» (2023) фильм-
дерінде бұл үдеріс жанрлық конвергенция, 
әлеуметтік проблематика және ұлттық 
кодты қайта пайымдау арқылы жалғасады. 
Бұл туындылар біртекті артстрим үлгілері 
ретінде емес, оның қалыптасуына алып 
келген тарихи-көркемдік алғышарттар 
мен қазіргі көріністердің сабақтастығын 
айқындайтын материал ретінде қарасты-
рылады. Демек, мәселе жекелеген филь-
мдердің фестивальдік немесе прокаттық 
жетістіктерін тіркеуде ғана емес, бірне-
ше онжылдыққа созылған эстетикалық, 
жанрлық және өндірістік өзгерістердің 
қандай жағдайда бір-бірімен тоғысып, 
жаңа экрандық конфигурация қалыпта-
стырғанын түсіндіруде жатыр. Сонымен 
бірге артстримнің ұғымдық шекарасы, 
оны анықтайтын белгілер және олардың 
қазақ киносының тарихи дамуында қалай 
өзгергені теориялық тұрғыдан нақтылауды 
қажет етеді.

Қазақ кинотануында ұлттық кинема-
тографияның дамуы көбінесе тарихи-хро-
нологиялық немесе әлеуметтік-мәде-
ни аспектіде қарастырылды. Мәселен, 
Қамза қазақ кинематографиясы мен ұлт-
тық құрылыс арасындағы байланысты 
зерделесе (Kamza), Әбікеева Қазақстан 
киносының креативті индустрия ретін-
де қалыптасуын, кинопрокаттың жан-
дануын және көрерменге бағытталған 

коммерциялық өндірістің даму үдерісін 
қарастырады (Abikeyeva 2022: 54–66). 
Мурсалимова және т.б. посткеңестік 
Қазақстандағы балалар киносының көр-
кемдік тенденцияларына назар аударса 
(95–98), Лю Қазақстан киносының қа-
лыптасуы мен даму жолын жаһандық та-
рихи перспективада бірнеше кезеңге бөліп 
талдайды (Liu 2022: 21–28). Кеңестік 
кезеңдегі идеологиялық және әлеуметтік 
мәселелердің экрандық репрезентаци-
ясы да арнайы зерттеулердің нысанына 
айналған: Жұмабеков және т.б. Абдолла 
Қарсақбаевтың балаларға арналған 
фильмдеріндегі тоталитарлық тақырып-
тың көркемдік көрінісін қарастырады 
(Zhumabekov et al.). Қазақ киносының әр 
кезеңіндегі визуалдық тәсілдердің өзгеруі 
мен олардың ұлттық мәдени құндылықтар 
және жаңа кинематографиялық үрдістер-
мен байланысы да қазіргі зерттеулерде 
қарастырылып келеді (Baimukhanova et 
al. 118–133). Соған қарамастан, аталған 
зерттеулерде көркемдік дербестік пен 
бұқаралық киноға тән жанрлық және ау-
диториялық стратегиялардың бір фильм 
құрылымында қалай тоғысатыны жеке 
теориялық мәселе ретінде жүйелі түрде 
қарастырылмаған. Осы тұста артстрим-
нің арт-синема мен мейнстримге қатысты 
теориялық орнын ажырату, оның қазақ 
киносы материалындағы операциялық 
белгілерін анықтау қажеттілігі туындайды. 
Мұндай аралық экрандық тәжірибелердің 
тарихи қалыптасу заңдылықтары, стильдік 
және жанрлық трансформациясы, ұлттық 
мәдени кодты қайта пайымдау тәсілдері 
мен аудиториялық қолжетімділікті қалып-
тастыру тетіктері ғылыми тұрғыдан зерде-
леуді қажет етеді. Осы зерттеу олқылығын 
ескере отырып, жұмыстың мақсаты қазақ 
киносындағы артстримнің қалыптасу алғы-
шарттары мен эволюциясын талдау, оның 
көркемдік, стильдік және жанрлық ерек-
шеліктерін нақты фильмдік материал не-
гізінде жүйелеу деп белгіленді. Мақаланың 
негізгі міндеттері – артстрим ұғымының 
операциялық және терминологиялық ше-
карасын нақтылау; көркемдік күрделілік 

пен аудиторияға бағдарланған экрандық 
тәсілдердің қазақ киносының әр тарихи ке-
зеңінде қалай тоғысқанын анықтау; қазір-
гі артстрим үлгілеріндегі стильдік және 
жанрлық конвергенцияны талдау; ұлттық 
мәдени кодтың экрандық трансформаци-
ясын айқындау; эстетикалық ізденіс пен 
көрермендік қолжетімділіктің арақатына-
сын бағамдау. Зерттеудің жұмыс гипоте-
засы қазақ киносындағы артстрим сырттан 
дайын күйінде қабылданған модель емес, 
ұлттық кинематографияның тарихи дамуы 
барысында қалыптасқан эстетикалық із-
деністер, жанрлық трансформациялар, 
өндірістік өзгерістер және аудиториямен 
байланыс тәсілдерінің біртіндеп тоғы-
суынан пайда болған экрандық тәжірибе 
деген тұжырымға негізделеді. Зерттеудің 
ғылыми жаңалығы артстримді жекелеген 
фильмдерге берілетін шартты атау ретін-
де емес, қазақ киносының тарихи дамуын-
дағы арт-синема мен мейнстрим арасын-
дағы көркемдік, стильдік және жанрлық 
конвергенцияларды жүйелеуге мүмкіндік 
беретін аналитикалық ұғым ретінде қара-
стырумен байланысты.

Әдістер

Зерттеу барысында қазақ кинематогра-
фиясы контексіндегі артстрим феноменін 
жан-жақты талдау көзделді. Осы мақсатқа 
жету үшін бірнеше кезеңнен тұратын әді-
стемелік стратегия әзірленді. Ол зерттеу 
материалын іріктеу, оларды жүйелеу және 
терең талдау сияқты өзара байланысты ке-
зеңдерді қамтыды.

Зерттеу нысаны ретінде қазақ кино-
сындағы артстримнің қалыптасу алғы-
шарттары мен қазіргі көркемдік үлгілерін 
айқындауға мүмкіндік беретін фильмдер 
алынды. Зерттеу материалы екі деңгей 
бойынша іріктелді. Бірінші деңгейге арт-
стримнің тарихи-көркемдік алғышартта-
рын және қазақ киносындағы эстетика-
лық, жанрлық әрі өндірістік өзгерістерді 
анықтауға мүмкіндік беретін фильмдер ен-
гізілді. Екінші деңгей қазіргі артстримнің 
көркемдік табиғатын неғұрлым толық та-

нытатын туындылардан құрылды. Оларды 
іріктеу барысында бірнеше өлшемшартқа 
сүйендік. Фильмдерді таңдауда алты не-
гізгі операциялық өлшем ескерілді: көр-
кемдік дербестік; жанрлық конвергенция; 
баяндау құрылымы; әлеуметтік-психо-
логиялық мазмұнның көпқабаттылығы; 
ұлттық мәдени кодтың трансформациясы; 
аудиториялық қолжетімділік. Визуалдық 
және дыбыстық шешімдер көркемдік дер-
бестіктің құрамдас белгілері ретінде тал-
данды. Фестивальдік көрсетілім, прокат 
және платформалық таралым фильмнің 
артстримге жатуын анықтайтын көркемдік 
критерий емес, оның институционалдық 
айналымын сипаттайтын қосымша көр-
сеткіш ретінде қарастырылды. Бұл өл-
шемдер жекелеген белгілердің механика-
лық жиынтығы ретінде емес, олардың бір 
фильмнің көркемдік құрылымында өзара 
әрекеттесу сипатын анықтау үшін қолда-
нылды.

Осы өлшемшарттар негізінде зертте-
удің тарихи аясы 1960-жылдардан қазіргі 
кезеңге дейінгі қазақ киносын қамтыды. 
«Менің атым Қожа» (1963), «Атамекен» 
(1966), «Қыз Жібек» (1970) ұлттық ки-
ноның ерте көркемдік тәжірибелерін; 
«Ине» (1988), «Балкон» (1988) Қазақ 
жаңа толқыны кезеңіндегі эстетикалық 
жаңаруды; «Адасқан» (2009), «Келін» 
(2009), «Шал» (2012) көркемдік ізденіс 
пен жанрлық құрылымның жақындасуын 
қарастыру үшін алынды. Бұл туындылар-
дың барлығы артстримнің дайын үлгілері 
ретінде жіктелмейді, керісінше оның қа-
лыптасуына негіз болған тарихи-көркемдік 
өзгерістерді қадағалауға мүмкіндік беретін 
салыстырмалы материал қызметін атқа-
рады. Ал қазіргі кезеңдегі негізгі аналити-
калық корпусқа «Қап-қара адам» (2019, 
реж. Әділхан Ержанов), «Бақыт» (2022, 
реж. Асқар Ұзабаев), «Қаш» (2022, реж. 
Айсұлтан Сейітов) және «Дәстүр» (2023, 
реж. Ален Ниязбеков) фильмдері енгізіл-
ді. Оларды таңдауға көркемдік шешім мен 
жанрлық құрылымның қатар қолданылуы, 
әлеуметтік-мәдени проблематиканың те-
реңдігі және ұлттық кодты әртүрлі экран-

дық формада қайта пайымдау ерекшелігі 
негіз болды. Бұл жіктеу зерттеу корпусын-
дағы фильмдерді бір деңгейде қарастырудан 
бас тартып, артстримнің тарихи алғышарт-
тары мен қазіргі үлгілерінің арасындағы са-
бақтастықты анықтауға мүмкіндік береді.

Жиналған материалды талдау үшін 
бірнеше әдіс қолданылды. Тарихи-
кинотанушылық, салыстырмалы-сараптама-
лық, кинотанулық және семиотикалық тал-
дау әдістері зерттеу міндеттеріне сәйкес өзара 
сабақтастықта пайдаланылды. Жанрлық 
және стильдік ерекшеліктерді талдау ки-
нотанулық талдаудың құрамында жүзеге 
асырылды. Тарихи-кинотанушылық әдіс әр 
кезеңдегі эстетикалық және өндірістік өзгері-
стерді ұлттық киноның даму үдерісімен бай-
ланыстыруға бағытталды. Салыстырмалы-
сараптамалық талдау әртүрлі кезең 
фильмдеріндегі көркемдік күрделілік, баян-
дау қолжетімділігі және жанрлық құрылым 
арасындағы арақатынасты салыстыруға пай-
даланылды. Талдау барысында фильмдердің 
визуалдық стиліне (кадр композициясы, түс 
пен жарық шешімдері, операторлық жұмыс), 
баяндау құрылымына (сюжеттің сызықтық 
немесе сызықтық емес сипаты, уақытпен 
жұмыс істеу тәсілдері), тақырыптық мазмұ-
нына (әлеуметтік, философиялық, психоло-
гиялық мәселелердің қамтылуы) және жан-
рлық конвенциялардың көркемдік міндетке 
қарай өзгеруіне ерекше назар аударылды. 
Жанрлық талдауда Рик Олтманның жанрды 
тұрақты белгілер жиынтығы ретінде емес, 
семантикалық, синтаксистік және прагма-
тикалық деңгейлердің өзара әрекеттесуінде 
қарастыратын тәсілі басшылыққа алынды 
(Altman 208–215). Семиотикалық талдау 
ұлттық мәдени кодтың, символдық образ-
дар мен әлеуметтік-мәдени мағыналардың 
экрандық репрезентациясын анықтауға 
бағытталды.

Фильмдерді салыстыру бірыңғай опе-
рациялық өлшемдер бойынша жүргізілді. 
Талдауда көркемдік дербестік пен эстети-
калық шешімдерге, баяндаудың құрылымы 
мен көрерменге қолжетімділігіне, жанрлық 
модельдердің қолданылу және трансформа-
циялану тәсілдеріне, әлеуметтік-психологи-

ялық проблематикаға, ұлттық мәдени кодтың 
көрінісіне және фильмнің институционалдық 
айналымына назар аударылды. Мұндай тәсіл 
фильмді шартты түрде арт-синема немесе 
мейнстрим полюстерінің біріне орналасты-
руды емес, әртүрлі көркемдік және аудитори-
ялық стратегиялардың оның тұтас құрылы-
мында қалай тоғысатынын анықтауды 
көздейді. Осы арқылы артстримді жекелеген 
эстетикалық белгілерге сүйеніп анықтаудан 
гөрі, оның көркемдік, нарративтік және жан-
рлық компоненттерінің өзара байланысын 
талдауға басымдық берілді.

Сонымен қатар кинематографиялық 
мәтіндерді жүйелі интерпретациялау әдісі 
пайдаланылды. Бұл әдіс фильмдердің мазмұ-
нын тереңірек түсінуге, олардағы символика-
лық және метафоралық деңгейлерді ашуға, 
кейіпкерлердің психологиялық күйі мен әле-
уметтік ортаның арақатынасын пайымдауға 
бағытталды. Фильмдерді талдау барысында 
олардың мәдени-тарихи контексті де ескеріл-
ді. Әр кезеңдегі қоғамдық өзгерістер, кино 
өндірісінің жағдайы мен көрермендік сұра-
ныстың сипаты экрандық баяндау мен көр-
кемдік шешімдердің өзгеруіне ықпал ететін 
факторлар ретінде қарастырылды.

Зерттеу аясында фильмдерге қатысты 
жарияланған сын мақалалар, рецензия-
лар, сондай-ақ режиссерлермен жүргізіл-
ген сұхбаттар мен баспасөз материалдары 
да талданды. Бұл дереккөздер фильмдердің 
жасалу тарихын, олардың кәсіби қауымда-
стық пен көрермен тарапынан қабылдану 
ерекшеліктерін, сондай-ақ режиссерлердің 
шығармашылық ниеттері мен мақсаттарын 
тереңірек түсінуге мүмкіндік берді. Мұндай 
кешенді тәсіл қазақ киносындағы артстрим-
нің тарихи алғышарттарын, қазіргі көркемдік 
табиғатын және әр кезеңде өзгеріп отырған 
стильдік-жанрлық құрылымын біртұтас ана-
литикалық жүйеде қарастыруға мүмкіндік 
берді. 

Нәтижелер

Зерттеу нәтижелері қазақ киносындағы 
артстримнің бір сәтте пайда болған немесе 
белгілі бір кезеңнен бастап толық қалып-



C
 A

 J
 A

 S
  

 V
o

lu
m

e 
1

1
. 

Is
su

e 
3

. 
2

0
2

6
О

РТ
АЛ

Ы
Қ 

АЗ
И

Я 
Ө

Н
ЕР

ІН
ІҢ

 П
Ә

Н
АР

АЛ
Ы

Қ 
ЗЕ

РТ
ТЕ

УЛ
ЕР

І

328

тасқан бағыт емес, бірнеше тарихи-көр-
кемдік үдерістің тоғысуынан туындаған 
экрандық тәжірибе екенін көрсетті. Талдау 
барысында артстримді анықтайтын бел-
гілер жеке-жеке емес, олардың бір фильм 
құрылымындағы арақатынасы ескерілді. 
Негізгі операциялық өлшемдер ретінде 
көркемдік дербестік, жанрлық конверген-
ция, баяндау құрылымы, әлеуметтік-пси-
хологиялық мазмұнның көпқабаттылығы, 
ұлттық мәдени кодтың трансформациясы 
және аудиториялық қолжетімділік алын-
ды. Визуалдық және дыбыстық шешімдер 
көркемдік дербестіктің құрамдас белгілері 
ретінде, ал фестивальдік, прокаттық және 
платформалық айналым институционал-
дық контексті сипаттайтын қосымша көр-
сеткіштер ретінде қарастырылды. Осы 
өлшемдер артстримді арт-синема мен 
мейнстримнің механикалық қосындысы 
емес, әртүрлі көркемдік және коммуника-
циялық стратегиялардың өзара әрекетте-
суінен туындайтын модель ретінде қара-
стыруға негіз болды.

Арт-синемаға көркемдік дербестік, күр-
делі баяндау, субъективтілік пен формалық 
ізденіс тән болса (Bordwell 56–59), бұқа-
ралық кинематография жанрлық таным-
дылыққа, драматургиялық айқындыққа 
және кең аудиториямен коммуникацияға 
көбірек сүйенеді (Wyatt 1–22). Артстрим 
осы белгілердің қарапайым қатар келуімен 
емес, жанрлық форманың көркемдік мін-
дет атқаруымен ерекшеленеді. Жанрдың 
мұндай икемді табиғаты Стив Нилдің 
жанрларды тұрақты формулалардан гөрі 
тарихи, индустриялық және аудитори-
ялық тәжірибелермен байланыста қара-
стыру қажеттігі туралы тұжырымымен 
сабақтас (Neale, Genre and Hollywood). 
Мұнда детектив, триллер, хоррор немесе 
драма көрермен назарын ұстап тұратын 
сыртқы құрылым қызметін ғана атқармай, 
әлеуметтік, психологиялық және тарихи 
мазмұнды ашудың құралына айналады. 
Сондықтан зерттеу барысында фильмнің 
бюджеті, фестивальдік марапаты немесе 
прокатқа шығуы өздігінен артстримнің 
белгісі ретінде қабылданған жоқ. Олар 

туындының институционалдық айналы-
мын сипаттайтын қосымша көрсеткіштер 
ретінде ғана қарастырылды.

Қазақ киносындағы мұндай конвер-
генцияның алғашқы алғышарттары 
1960-жылдардағы ұлттық кино тәжіри-
бесінен байқалады. «Менің атым Қожа» 
(1963, реж. Абдолла Қарсақбаев) балалар 
киносына тән түсінікті драматургиялық 
құрылымды кейіпкердің субъективті дүни-
есімен, ішкі монологпен және әлеуметтік 
ортаны ирониялық қабылдаумен ұшта-
стырды. «Атамекен» (1966, реж. Шәкен 
Айманов) жол фильміне жақын құрылым 
арқылы тарихи жад, туған жер және ұрпақ 
сабақтастығы мәселелерін қозғады. «Қыз 
Жібек» (1970, реж. Сұлтан Қожықов) 
эпикалық баяндау мен ұлттық мәдени 
кодты кең аудиторияға арналған көркемдік 
формада біріктірді. Бұл фильмдерді қазіргі 
мағынадағы артстримге тікелей жатқызу 
мақсат етілмейді. Олардың маңызы – 
кейінгі конвергенциялық үдерістерге негіз 
болған көркемдік күрделілік пен аудитори-
ялық ашықтықтың қазақ киносында ерте-
рек қатар өмір сүргенін көрсетуінде.

1980-жылдардың екінші жартысында 
бұл үрдіс жаңа сипат алды. «Қазақ жаңа 
толқынының» қалыптасуы кеңестік экран 
тілінің орныққан қағидаларынан алшақта-
уға, жаңа әлеуметтік шындықты көрсету-
ге және режиссерлік экспериментке жол 
ашты. Рашид Нұғмановтың «Ине» (1988) 
фильмі осы өзгерістің маңызды мысалы 
болып табылады. Туындыда криминал-
дық драма, триллер, нуар және вестернге 
тән жанрлық белгілер қолданылғанымен, 
фильмнің көркемдік құрылымы дәстүр-
лі жанрлық схемаға толық бағынбайды. 
Ырғақты монтаж, бос қалалық кеңістік, 
рок-музыка, кейіпкердің эмоционалдық 
тұйықтығы мен есірткі мәселесінің берілуі 
жанрлық оқиғаны әлеуметтік-психологи-
ялық деңгейге шығарады. Виктор Цойдың 
экрандық бейнесі фильмнің кең аудито-
рияға таралуына ықпал еткен коммуни-
кациялық факторлардың бірі болды. Осы 
тұрғыдан «Ине» дайын артстрим моделі 
ретінде емес, кейінгі конвергенциялық 

үдерістердің маңызды тарихи алғышарты 
ретінде бағаланды.

«Балкон» (1988, реж. Қалықбек 
Салықов) басқа көркемдік бағытты таны-
тады. Фильмдегі тарихи жады, тұлға культі, 
үрей мен әлеуметтік қысым тақырыптары 
поэтикалық және рефлексивті баяндау-
мен ашылады. «Инемен» салыстырғанда 
мұнда жанрлық тартымдылықтан гөрі та-
рихи-психологиялық рефлексия басым. 
Сондықтан екі фильмді бірдей деңгей-
дегі артстрим үлгісі ретінде қарастыруға 
болмайды. Оларды біріктіретін белгі – 
кеңестік кезеңнің соңында ұлттық кинода 
қалыптасқан эстетикалық еркіндік пен 
дәстүрлі баяндау қағидаларын қайта қа-
растыру тәжірибесі. Бұл айырмашылық 
зерттеудің тарихи корпусындағы фильм-
дерді бір схемаға механикалық орналасты-
рудан бас тартуға мүмкіндік берді.

Тәуелсіздік кезеңінде көркемдік ізденіс 
пен жанрлық құрылымның арақатынасы 
жаңа өндірістік жағдайда дами бастады. 
2000-жылдардағы коммерциялық киноның 
күшеюі артстримнің тікелей қалыптасуы 
емес, аудиториямен жаңа коммуникация 
орнатудың институционалдық алғышарты 

болды. «Рэкетир» тәрізді фильмдердің кең 
прокатқа шығуы, жанрлық драматургияға 
сүйенуі және жергілікті көрерменге бағыт-
талуы ұлттық кино нарығының өзгергенін 
аңғартты. Бұл тәжірибелер арт-синемаға 
тән эстетикалық стратегиялардан өзгеше 
болғанымен, кейінгі режиссерлер үшін 
жанр мен жергілікті тақырыпты аудито-
риялық сұраныспен байланыстырудың 
өндірістік моделін қалыптастырды.

Осы кезеңдегі «Адасқан» (2009, реж. 
Ақан Сатаев), «Келін» (2009, реж. Ермек 
Тұрсынов) және «Шал» (2012, реж. 
Ермек Тұрсынов) көркемдік күрделілік 
пен жанрлық құрылымның әртүрлі қаты-
насын танытады. «Адасқанда» триллер, 
детектив және мистикалық элементтер 
адамның психологиялық күйімен сабақта-
сады. «Келінде» диалогтың аздығы, та-
биғи кеңістіктің драматургиялық қызметі, 
архетиптік образдар мен визуалдық ба-
яндау басым. «Шалда» survival-драмаға 
тән оқиға желісі дала кеңістігі, адам мен 
табиғат қатынасы, жалғыздық және өмір 
үшін күрес мәселелерімен астасады. Бұл 
фильмдер қазіргі артстримнің толық қа-
лыптасқан үлгілері ретінде емес, жанр-

№1 кесте. Қазақ киносындағы артстримнің қалыптасу алғышарттары мен тарихи 
кезеңдері

Кезең Фильмдер Негізгі көркемдік үдеріс Артстримнің 
қалыптасуындағы 
орны

1960–1970 жж. «Менің атым Қожа» 
(1963), «Атамекен» 
(1966), «Қыз Жібек» 
(1970)

Ұлттық көркемдік тіл, 
психологиялық тереңдік, 
мәдени код пен аудиторияға 
түсінікті баяндаудың қатар 
қолданылуы

Кейінгі 
конвергенцияның 
тарихи-көркемдік 
алғышарттары

1980-жылдардың 
соңы

«Ине» (1988), 
«Балкон» (1988)

Эстетикалық еркіндік, 
жаңа экран тілі, әлеуметтік 
рефлексия, жанрлық 
құрылыммен эксперимент

Көркемдік дербестік 
пен жанрлық 
элементтердің 
жақындасуы

2000–2010 жж. «Адасқан» (2009), 
«Келін» (2009), «Шал» 
(2012)

Жанрлық конвенция, 
визуалдық поэтика, ұлттық 
код пен аудиториялық 
коммуникацияның әртүрлі 
арақатынасы

Өтпелі 
конвергенциялық 
тәжірибелер

2019–2023 жж. «Қап-қара адам» 
(2019), «Бақыт» 
(2022), «Қаш» (2022), 
«Дәстүр» (2023)

Жанрлық және стильдік 
конвергенция, әлеуметтік-
психологиялық 
көпқабаттылық, ұлттық кодтың 
трансформациясы

Қазіргі артстримнің 
негізгі аналитикалық 
үлгілері



C
 A

 J
 A

 S
  

 V
o

lu
m

e 
1

1
. 

Is
su

e 
3

. 
2

0
2

6
О

РТ
АЛ

Ы
Қ 

АЗ
И

Я 
Ө

Н
ЕР

ІН
ІҢ

 П
Ә

Н
АР

АЛ
Ы

Қ 
ЗЕ

РТ
ТЕ

УЛ
ЕР

І

330

лық конвенция мен эстетикалық ізденістің 
бір-біріне жақындаған өтпелі тәжірибе-
лері ретінде қарастырылды.

Қарастырылған тарихи материал ар-
тстримнің қалыптасуын бірізді эволюци-
ялық сызықтан гөрі әр кезеңде әртүрлі 
сипат алған көркемдік және жанрлық 
конвергенция үдерісі ретінде қарастыруға 
мүмкіндік береді (1-кесте).

Зерттеудің негізгі нәтижелері қазіргі 
аналитикалық корпусқа енген «Қап-қара 
адам», «Бақыт», «Қаш» және «Дәстүр» 
фильмдерін салыстыру барысында 
нақтыланды. Төрт туындыда да жанрлық 
құрылым сақталғанымен, ол фильмнің 
көркемдік және әлеуметтік мазмұнына 
бағынышты қызмет атқарады. Сонымен 
бірге олардың әрқайсысында артстримге 
тән конвергенция әртүрлі жолмен жүзеге 
асады.

Әділхан Ержановтың «Қап-қара адам» 
(2019) фильмінде детектив пен нуардың 
таныс құрылымы әлеуметтік ортаны зерт-
теудің құралына айналады. Қылмысты 
тергеу оқиғаның қозғалысын қамтамасыз 
еткенімен, фильмнің негізгі назары қыл-
мыстың өзінен гөрі оны қалыптастыратын 
институционалдық және моральдық ортаға 
бағытталған. Кеңістік композициясы, кей-
іпкер мен пейзаж арасындағы алшақтық, 
ұстамды ритм мен эмоционалдық салқын-
дық дәстүрлі детективтік динамиканы ба-
яулатып, әлеуметтік рефлексияны күшей-
теді. Осылайша жанр көрерменді оқиғаға 
енгізетін механизм болып қалса, режис-
серлік поэтика оның мағынасын кеңейтеді. 
Бұл – жанрлық қолжетімділік пен эстети-
калық дербестіктің бір фильм құрылымын-
да қатар әрекет етуінің айқын мысалы.

«Бақыт» (2022, реж. Асқар Ұзабаев) 
әлеуметтік және отбасылық драманың 
құрылымын пайдалана отырып, тұрмы-
стық зорлық мәселесін жеке отбасының 
оқиғасы шеңберінен шығарады. Фильмдегі 
тұрмыстық кеңістік, күнделікті әрекет-
тердің қайталануы және кейіпкердің психо-
логиялық тұйықталуы зорлықтың қалыпты 
әлеуметтік тәртіпке айналу механизмін 
көрсетеді. Мұнда көрерменге түсінік-

ті драмалық конфликт сақталғанымен, 
оның шешімі дәстүрлі жанрлық катарси-
ске құрылмайды. Фильмнің артстримдік 
сипаты әлеуметтік мәселенің тікелей 
берілуі мен визуалдық-психологиялық 
тереңдіктің қабысуынан көрінеді. Ұлттық 
код отбасылық салттар немесе сыртқы 
этнографиялық атрибуттар арқылы ғана 
емес, қоғамдағы үнсіз келісім, гендерлік 
иерархия және әлеуметтік бақылау жүйесі 
арқылы ашылады.

Айсұлтан Сейітовтың «Қаш» (2022) 
фильмінде тарихи драма, триллер және 
хоррорға жақын тәсілдер тоғысады. 
Ашаршылық тақырыбы тарихи оқиға-
ны тікелей реконструкциялау арқылы 
ғана емес, кейіпкердің қорқынышы, түсі, 
кеңістікпен қарым-қатынасы және визуал-
дық атмосфера арқылы беріледі. 4:3 фор-
матындағы кадр, шектеулі кеңістік әсері, 
ұстамды түстік шешім мен дыбыстың 
драматургиялық қызметі тарихи жадыны 
психологиялық тәжірибеге айналдырады. 
Жанрлық шиеленіс аудиториямен комму-
никацияға бағытталған құрылымдық тетік 
қызметін атқарса, баяндаудың метафора-
лық және визуалдық қабаты фильмді та-
рихи триллердің қалыпты жанрлық шең-
берінен шығарады. 

«Дәстүр» (2023, реж. Ален Ниязбеков) 
хоррор мен әлеуметтік драманың элемент-
терін пайдалана отырып, дәстүр ұғымының 
қоғамдық қысым құралына айналуын зерт-
тейді. Фильмде неке, отбасы, қауымдық 
шешім және әлеуметтік беделге қатысты қа-
лыптасқан рәсімдер сыртқы этнографиялық 
белгі ретінде емес, кейіпкерлер әрекетін шек-
тейтін әлеуметтік механизм ретінде беріледі. 
Хоррордың үрей, қауіп, оқшаулану сияқты 
жанрлық құралдары күнделікті ортадағы 
зорлық пен үнсіз келісімді күшейтіп көрсе-
туге қызмет етеді. Нәтижесінде дәстүрдің өзі 
фильмде біржақты ұлттық құндылық немесе 
теріс құбылыс ретінде емес, мазмұны мен 
формасының арақатынасы өзгерген кезде 
адам еркіндігін шектей алатын әлеуметтік 
құрылым ретінде қайта пайымдалады.

Төрт фильмді әдістер бөлімінде бел-
гіленген ортақ операциялық өлшемдер 

бойынша салыстыру олардың жанрлық 
табиғаты әртүрлі болғанымен, көркемдік 
күрделілік, әлеуметтік-психологиялық 
мазмұн және аудиториялық коммуника-
ция деңгейлерінде ортақ конвергенци-
ялық қағидалардың бар екенін көрсетті 
(2-кесте).

Осы төрт фильмді бірыңғай өлшемдер 
бойынша салыстыру бірнеше нәтижені 
анықтады. Біріншіден, қазіргі қазақ арт-
стримінде жанр фильмнің көркемдік күр-
делілігіне қарсы қойылмайды, керісінше 
әлеуметтік және психологиялық мазмұнды 

жеткізудің медиаторы қызметін атқарады. 
Екіншіден, визуалдық шешімдер безен-
діруші элемент емес, кейіпкер психологи-
ясын, тарихи жадты немесе әлеуметтік қы-
сымды білдіретін мағыналық құрылымға 
айналады. Үшіншіден, ұлттық мәдени код 
этнографиялық белгілер жиынтығынан 
кеңірек қарастырылып, отбасы, тарихи 
жад, кеңістік, дәстүр, әлеуметтік иерар-
хия және мифтік сана арқылы трансфор-
мацияланады. Төртіншіден, фильмдер-
де көркемдік күрделілік сақталғанымен, 
жанрлық конфликт пен салыстырмалы 

№2 кесте. Қазіргі қазақ артстримінің негізгі фильмдерін операциялық өлшемдер 
бойынша салыстыру

Операциялық 
өлшем

«Қап-қара адам» 
(2019)

«Бақыт» (2022) «Қаш» (2022) «Дәстүр» (2023)

Жанрлық негіз Детектив, нуар Әлеуметтік, 
отбасылық драма

Тарихи драма, 
триллер, хоррор 
элементтері

Хоррор, 
әлеуметтік драма

Көркемдік 
дербестік

Баяу ырғақ, 
статикалық 
композиция, 
кеңістіктің 
мағыналық қызметі

Тұрмыстық 
кеңістік пен 
қайталанатын 
әрекеттер арқылы 
психологиялық 
қысымды күшейту

4:3 формат, 
визуалдық 
метафора, 
атмосфералық 
баяндау

Жанрлық үрей 
мен әлеуметтік 
проблематиканы 
қабыстыру

Баяндау 
құрылымы

Детективтік 
желі әлеуметтік 
рефлексияға 
бағынады

Айқын драмалық 
конфликт 
психологиялық 
тереңдікпен 
ұштасады

Тарихи оқиға 
субъективті 
қорқыныш пен түс 
арқылы беріледі

Хоррорлық 
конфликт 
әлеуметтік 
ортаның 
құрылымымен 
сабақтасады

Әлеуметтік-
психологиялық 
мазмұн

Институционалдық 
әлсіздік, 
моральдық 
дағдарыс

Тұрмыстық 
зорлық, гендерлік 
және отбасылық 
қатынастар

Ашаршылық, 
тарихи жарақат, 
үрей мен жад

Зорлық, қоғамдық 
қысым, дәстүр 
мен жеке еркіндік 
қайшылығы

Ұлттық кодтың 
трансформа-
циясы

Кеңістік пен 
әлеуметтік 
ортаның ұлттық 
тәжірибемен 
байланысы

Отбасы, салт 
және әлеуметтік 
иерархия

Тарихи жад, дала 
кеңістігі, ұжымдық 
жарақат

Дәстүр, неке, 
қауымдық сана 
мен әлеуметтік 
бақылау

Жанрдың 
көркемдік 
қызметі

Детектив 
қылмыстан гөрі 
қоғамның күйін 
зерттеу құралына 
айналады

Драма әлеуметтік 
проблеманы 
психологиялық 
деңгейде ашады

Триллер мен 
хоррор тарихи 
жарақатты 
сезіндіру 
құралына 
айналады

Хоррор күнделікті 
ортадағы 
зорлықты 
күшейтіп 
көрсетеді

Аудиториялық 
қолжетімділік

Таныс детективтік 
құрылым арқылы 
күрделі әлеуметтік 
мазмұнға кіру

Түсінікті 
отбасылық 
конфликт арқылы 
әлеуметтік 
мәселені ашу

Жанрлық 
шиеленіс пен 
визуалдық 
күрделіліктің 
қатар қолданылуы

Хоррор 
конвенциялары 
арқылы 
әлеуметтік 
проблематикаға 
шығу

түрде айқын драматургиялық желі ауди-
ториямен байланысты үзбеуге мүмкіндік 
береді. Бесіншіден, қазіргі артстрим бір 
ғана эстетикалық стильмен шектелмейді: 
детектив-нуар, әлеуметтік драма, тарихи 
триллер және хоррор әртүрлі көркемдік 
модельдердің негізіне айнала алады. 
Алтыншыдан, фестивальдік, прокаттық 
немесе платформалық айналым фильмнің 
артстримге жатуының негізгі критерийі 
емес, оның аудиториямен және кино ин-
ституттарымен байланысын сипаттайтын 
қосымша деңгей болып табылады.

Жүргізілген салыстырмалы талдау не-
гізінде қазақ артстримін анықтауға қолда-
нылатын операциялық белгілерді төменде-
гідей жүйелеуге болады (3-кесте).

Зерттеу барысында тарихи кезеңдердің 
арасындағы айырмашылық та нақтылан-
ды. 1960-жылдардағы фильмдерде кейінгі 
синтезге негіз болған ұлттық көркемдік тіл 
мен аудиторияға ашық баяндаудың қатар 
өмір сүруі байқалса, Қазақ жаңа толқы-
ны эстетикалық еркіндік пен режиссерлік 

экспериментті күшейтті. 2000-жылдар-
дағы коммерциялық бетбұрыс жергілік-
ті аудиториямен байланысты жаңартып, 
жанрлық киноның өндірістік мүмкіндік-
терін кеңейтті. Ал 2010-жылдардың соңы 
мен 2020-жылдардағы фильмдерде осы 
тарихи тәжірибелер бір-бірімен тоғысып, 
көркемдік дербестік пен жанрлық комму-
никацияны бір құрылымда пайдаланатын 
модельдер пайда болды. Сондықтан бұл 
кезеңдерді бір сызықты «артстрим эволю-
циясы» ретінде емес, қазіргі конвергенци-
ялық модельдің қалыптасуына әртүрлі дең-
гейде ықпал еткен тарихи қабаттар ретінде 
қарастырған жөн.

Сонымен қатар қазіргі экрандық 
тәжірибенің кинотеатрмен ғана шектел-
мейтіні байқалады. «Қазақтың қорқы-
нышты ертегілері» жобасы ұлттық 
мифологиялық материалды хоррордың се-
риалдық формасымен ұштастыру арқылы 
артстримге тән конвергенцияның плат-
формалық ортада да жүзеге аса алатынын 
аңғартады. Бұл жағдай артстримді тек то-

№3 кесте. Қазақ артстримінің операциялық белгілері

Өлшем Артстримдегі көрінісі Талдаудағы функциясы

Көркемдік дербестік Дара визуалдық шешім, кеңістік, 
монтаж, дыбыс пен ырғақтың 
мағыналық қызметі

Туындының эстетикалық 
күрделілігін анықтайды

Жанрлық конвергенция Детектив, триллер, драма, 
хоррор сияқты формалардың 
трансформациялануы

Күрделі мазмұнды аудиторияға 
жеткізудің құрылымын 
қалыптастырады

Баяндау Айқын драмалық желі мен 
метафоралық, психологиялық 
немесе рефлексивті қабаттың 
қатар болуы

Көркемдік күрделілік 
пен коммуникациялық 
қолжетімділіктің арақатынасын 
көрсетеді

Әлеуметтік-психологиялық 
мазмұн

Жеке конфликт арқылы 
қоғамдық, тарихи немесе 
институционалдық проблеманы 
ашу

Фильмнің мағыналық 
көпқабаттылығын анықтайды

Ұлттық мәдени код Дәстүр, кеңістік, отбасы, тарихи 
жад, әлеуметтік иерархияның 
қайта пайымдалуы

Ұлттық мазмұнның заманауи 
экрандық формадағы 
трансформациясын көрсетеді

Аудиториялық қолжетімділік Жанрлық конфликт, таныс 
драматургиялық модель және 
эмоционалдық сәйкестену 
тетіктері

Күрделі көркемдік мазмұн 
мен көрермен арасындағы 
байланысты қамтамасыз етеді

Институционалдық айналым Фестиваль, прокат, онлайн-
платформа және өзге тарату 
арналары

Артстримнің көркемдік белгісі 
емес, оның айналым ортасын 
сипаттайтын қосымша көрсеткіш

лықметражды фестивальдік немесе про-
каттық киноға байланыстыру жеткіліксіз 
екенін және оның өндірістік формалары 
цифрлық платформалардың дамуымен 
бірге өзгеріп отырғанын көрсетеді.

Осылайша, зерттеу нәтижелері қазақ 
киносындағы артстримді толық қалыпта-
сып болған тұрақты жанр немесе барлық 
фильмге бірдей қолданылатын қатаң ка-
тегория ретінде анықтауға негіз бермейді. 
Керісінше, талданған материал оны тари-
хи тұрғыдан қалыптасып келе жатқан, әр 
фильмде көркемдік, жанрлық және ауди-
ториялық стратегиялардың әртүрлі арақа-
тынасы арқылы көрінетін динамикалық 
модель ретінде қарастырудың өнімдірек 
екенін көрсетті. Оның негізгі ерекшелігі 
арт-синема мен мейнстрим белгілерінің 
формалды түрде қатар кездесуінде емес, 
жанрлық қолжетімділіктің көркемдік күр-
делілікті жеткізу құралына, ал ұлттық мә-
дени кодтың заманауи экрандық формада 
қайта пайымдалатын мағыналық қабатқа 
айналуында.

Талқылау

Жүргізілген зерттеу барысында алынған 
нәтижелер қазақ кинематографиясын-
дағы артстрим феноменінің қалыптасуы 
мен дамуы туралы бірқатар маңызды 
тұжырымдар жасауға мүмкіндік береді. 
Зерттеу нәтижелері артстримді реализм, 
модернизм немесе рефлексивтілік сияқты 
жекелеген эстетикалық белгілердің жиын-
тығы арқылы ғана сипаттау жеткіліксіз 
екенін көрсетті. Оның табиғаты көркемдік 
дербестік, жанрлық конвенция, баяндау 
құрылымы, әлеуметтік-психологиялық 
мазмұн және аудиториялық қолжетімділік 
тәрізді бірнеше деңгейдің өзара әрекет-
тесуінен қалыптасады. Дэвид Бордуэлл 
арт-синеманы классикалық баяндау мо-
делінен ерекшеленетін кинематографи-
ялық тәжірибе ретінде қарастырып, оның 
баяндау құрылымында реализм мен автор-
лық экспрессивтіліктің негізгі ұйымдасты-
рушы қағидалар ретінде қызмет ететінін 
көрсетеді (Bordwell 57–59). Розалинда 

Галт пен Карл Шуновер арт-синеманы 
әртүрлі эстетикалық, жанрлық және ин-
ституционалдық тәжірибелермен тоғыса-
тын икемді әрі гибридті категория ретінде 
қарастырады (Galt and Schoonover 3–7). 
Ал Андраш Ковач арт-синеманың тари-
хи қалыптасуын модернистік эстетика-
мен және оның дербес институционалдық 
практикаға айналу үдерісімен байланы-
стырады (Kovács 7–32). Қазақ киносының 
материалы бұл теориялық ұстанымдардың 
ұлттық кинематография жағдайында өзге-
ше сипат алатынын байқатты. Мұнда жан-
рлық форма көркемдік күрделілікке қарсы 
қойылмай, оны аудиторияға жеткізудің бір 
тетігіне айналады. Ұлттық мәдени код та 
тұрақты этнографиялық белгілер жиын-
тығы түрінде емес, тарихи жад, отбасы, 
кеңістік, дәстүр және әлеуметтік қатына-
стар арқылы қайта пайымдалады.

Зерттеудің маңызды нәтижелерінің 
бірі – қазақ киносындағы артстрим та-
рихын белгілі бір фильмнен басталатын 
бірізді эволюция ретінде қарастырудан 
бас тарту. Кеңестік кезеңдегі идеологи-
ялық шектеулер аясында ұлттық кино 
тілінің қалыптасуы мен 1960-жылдардағы 
«жылымық» кезеңінің маңызы Әбікеева 
мен Сабитовтың зерттеуінде де қарасты-
рылады (Abikeeva and Sabitov 71). 1960–
1970 жылдардағы «Менің атым Қожа», 
«Атамекен», «Қыз Жібек» қазіргі мағы-
надағы артстрим үлгілері емес, ұлттық 
көркемдік тіл, психологиялық тереңдік 
пен аудиторияға түсінікті баяндауды қатар 
қолданған тарихи-көркемдік алғышарт-
тар ретінде бағаланды. 1980-жылдардың 
соңындағы «қайта құру» кезеңінде қалып-
тасқан «Қазақ жаңа толқыны» қазақ кино-
сының экран тілін жаңартып, режиссерлік 
дербестік пен көркемдік эксперименттің 
аясын кеңейтті (Abikeyeva, Kazakhskaya 
Novaya Volna). Біздің талдауымызда бұл 
кезең кейінгі артстримнің дайын моделі 
ретінде емес, оның қалыптасуына ықпал 
еткен тарихи-көркемдік қабат ретінде қа-
растырылады. «Ине» мен «Балконды» да 
бірдей деңгейдегі артстрим үлгісі ретінде 
бағалауға негіз жоқ: біріншісінде жанр-

лық құрылым мен кең аудиториямен ком-
муникация режиссерлік экспериментпен 
жақындасса, екіншісінде тарихи-психоло-
гиялық рефлексия мен поэтикалық баян-
дау басым. Сондықтан олардың маңызы 
кейінгі стильдік және жанрлық конверген-
цияға негіз болған көркемдік тәжірибенің 
аясын кеңейтуімен байланысты.

Тәуелсіздік кезеңіндегі материал ар-
тстримнің бірден дербес бағыт ретінде 
орнықпағанын көрсетеді. «Адасқан», 
«Келін», «Шал» фильмдерінде жанрлық 
құрылым, визуалдық поэтика, психоло-
гиялық проблематика мен ұлттық мәде-
ни код әртүрлі қатынаста көрінеді. Осы 
себепті оларды бір категорияға механи-
калық түрде біріктіруден гөрі, қазіргі ар-
тстримге алып келген өтпелі конверген-
циялық тәжірибелер ретінде қарастыру 
орынды. Сонымен бірге 2000-жылдар-
дағы ұлттық кино нарығының жандануы, 
кинопрокаттың қайта қалыптасуы және 
аудиторияға бағытталған өндірістік мо-
дельдердің дамуы Қазақстан киносының 
креативті индустрияға айналу үдерісімен 
сабақтас болды (Abikeyeva 2022: 54–66). 
Алайда мемлекеттік қолдау, фестиваль-
дік көрсетілім немесе прокаттық нәтиже 
фильмнің артстримге жатуының тікелей 
көркемдік критерийі бола алмайды. Олар 
туындының эстетикалық табиғатынан гөрі 
оның институционалдық айналымын си-
паттайтын қосымша көрсеткіштер ретінде 
қарастырылды.

Қазіргі кезеңдегі «Қап-қара адам», 
«Бақыт», «Қаш» және «Дәстүр» фильм-
дерін ортақ операциялық өлшемдер бойын-
ша салыстыру артстримге тән конверген-
цияның бір ғана эстетикалық формуламен 
шектелмейтінін көрсетті. Бұл фильмдерді 
біріктіретін басты сипат олардың жанр-
лық тиесілігі немесе фестивальдік айна-
лымы емес, жанрлық қолжетімділіктің 
күрделі әлеуметтік, тарихи және психоло-
гиялық мазмұнды жеткізу тетігіне айна-
луы. Детектив, әлеуметтік драма, тарихи 
триллер немесе хоррор әр фильмде әртүр-
лі қызмет атқарғанымен, жанр көрерменді 
оқиғаға енгізетін құрылым ретінде сақта-

лып, оның аясында әлеуметтік орта, та-
рихи жарақат, тұрмыстық зорлық, дәстүр 
мен жеке еркіндік тәрізді мәселелер те-
реңдетіледі. Осы тұрғыдан қазіргі қазақ 
артстриміндегі конвергенция көркемдік 
күрделілікті жеңілдету емес, оған аудито-
риялық кіру жолын қалыптастыру тәсілі 
ретінде көрінеді.

Бұл нәтиже артстрим ұғымының теори-
ялық шекарасын да нақтылауға мүмкіндік 
береді. Арт-синема мен мейнстрим бел-
гілері қатар кездесетін кез келген туын-
дыны артстримге жатқызу категорияның 
аналитикалық құндылығын әлсіретер еді. 
Сондықтан артстримді екі полюстің меха-
никалық ортасы емес, жанрлық құрылым, 
көркемдік дербестік және аудиториялық 
қолжетімділік өзара әрекеттесіп, бір-
бірінің қызметін өзгертетін конвергенци-
ялық модель ретінде түсіндіру ұсынылады. 
Қазақ киносындағы мәдени және этника-
лық бірегейліктің символдық репрезен-
тациясы бұған дейінгі зерттеулерде де қа-
растырылған (Matkerim et al. 373–389). 
Артстрим жағдайында бұл мәселе ұлттық 
мәдени кодтың жанрлық және көркемдік 
құрылым ішінде қайта пайымдалуымен 
ерекшеленеді. «Қаш» фильміндегі тарихи 
жад пен дала кеңістігі, «Бақыттағы» отба-
сы мен әлеуметтік иерархия, «Дәстүрдегі» 
салт пен қауымдық сана, «Қап-қара 
адамдағы» әлеуметтік орта мен институ-
ционалдық әлсіздік дайын мәдени белгілер 
ретінде қайталанбайды. Олар қазіргі әлеу-
меттік тәжірибемен байланысып, жанрлық 
баяндау ішінде жаңа мағынаға ие болады. 
Осы сипат қазақ артстримін халықаралық 
арт-синема тәжірибесімен байланыстыра 
отырып, оның ұлттық ерекшелігін сақтай-
ды.

Зерттеу қазіргі экрандық тәжірибенің 
кинотеатрлық және фестивальдік айна-
лыммен ғана шектелмейтінін де аңғарт-
ты. Цифрлық платформалардың дамуы 
көркемдік және жанрлық конвергенция-
ның сериалдық форматта жүзеге асуына 
жағдай жасап отыр. Сериалдық баяндау-
дың күрделенуін Джейсон Миттелл зама-
науи телевизиялық нарративтің ерекше 

режимі – нарративтік күрделілік (narrative 
complexity) арқылы түсіндіреді және оны 
телевизиялық өндіріс, технология мен 
көрермендік тәжірибедегі өзгерістермен 
байланыстырады (Mittell). «Қазақтың 
қорқынышты ертегілері» жобасы ұлттық 
мифологиялық материал мен хоррор кон-
венцияларын платформалық баяндау фор-
масында ұштастыру арқылы осы үрдістің 
бір көрінісін береді. Дегенмен платформа-
лық өндірістің артстримге ықпалын толық 
бағалау жеке эмпирикалық зерттеуді 
қажет етеді.

Зерттеу барысында бірқатар шекте-
улер де анықталды. Біріншіден, соңғы 
жылдардағы фильмдердің көрермен та-
рапынан қабылдануы туралы эмпирика-
лық деректердің жеткіліксіздігі артстрим-
нің аудиторияға әсерін толық бағалауға 
мүмкіндік бермеді. Сондықтан зерттеуде 
аудиториялық қабылдау туралы кесімді 
тұжырымдардан бас тартып, фильмдердің 
жанрлық және драматургиялық құрылы-
мы арқылы жасалатын аудиториялық қол-
жетімділікке басымдық берілді. Екіншіден, 
зерттеуге іріктелген фильмдер санының 
шектеулі болуы алынған нәтижелерді 
бүкіл қазақ киносына тікелей жалпылауға 
мүмкіндік бермейді. Үшіншіден, артстрим-
нің коммерциялық табысы мен көркемдік 
құндылығы арасындағы байланысты сан-
дық көрсеткіштер арқылы дәлелдеу мүмкін 
болмады. Сондықтан коммерциялық табыс 
негізгі операциялық өлшем емес, инсти-
туционалдық контекстің бір бөлігі ретін-
де қарастырылды. Болашақ зерттеулерде 
стримингтік платформалардың ықпалын, 
әртүрлі әлеуметтік топтардың артстримді 
қабылдау ерекшеліктерін, халықаралық 
копродукциялардың рөлін және гендерлік 
проблематиканың экрандық репрезента-
циясын арнайы эмпирикалық материал 
негізінде қарастыру қажет.

Зерттеудің теориялық маңызы қазақ 
киносындағы артстримді алдын ала қалып-
тасқан жанрлық категория емес, тарихи 
алғышарттар, өтпелі көркемдік тәжірибе-
лер және қазіргі конвергенциялық үлгілер 
арқылы қалыптасып келе жатқан анали-

тикалық модель ретінде ұсынуымен байла-
нысты. Практикалық тұрғыдан анықталған 
өлшемдер ұлттық кино туындыларын көр-
кемдік және жанрлық құрылымы бойын-
ша салыстырмалы талдауда қолданылуы 
мүмкін. Ал продюсерлік немесе дистри-
буциялық стратегияларға қатысты нақты 
қорытынды жасау үшін аудиториялық 
мінез-құлық, прокат көрсеткіштері және 
платформалық тұтыну жөніндегі қосымша 
эмпирикалық деректер қажет.

Негізг і  т ұ жырымдар

Зерттеу барысында қол жеткізілген нәти-
желер мен олардың теориялық талдауы 
негізінде қазақ кинематографиясындағы 
артстрим феноменіне қатысты бірқатар 
тұжырымдарды негізгі қағидалар ретінде 
ұсынуға болады. Бұл қағидалар артстримді 
дайын жанрлық категория ретінде емес, 
қазақ киносының тарихи дамуында әртүрлі 
көркемдік, жанрлық және коммуникаци-
ялық тәжірибелердің тоғысуынан қалып-
тасып келе жатқан аналитикалық модель 
ретінде түсіндіруге негізделеді.

Біріншіден, қазақ кинематографи-
ясындағы артстрим арт-синема мен 
мейнстрим белгілерінің механикалық 
қосындысы емес, көркемдік дербестік, 
жанрлық құрылым және аудиториялық 
қолжетімділік өзара әрекеттесетін кон-
вергенциялық модель ретінде сипаттала-
ды. Оның ұлттық ерекшелігі мәдени код-
тардың дайын этнографиялық белгілер 
түрінде қайталануынан емес, тарихи жад, 
отбасы, дәстүр, кеңістік және әлеумет-
тік қатынастардың заманауи экрандық 
тілде қайта пайымдалуынан көрінеді. Осы 
тұрғыдан қазақ артстримі жаһандық кине-
матографиялық тәжірибелермен байла-
ныса отырып, ұлттық материалды өзіндік 
көркемдік құрылымда игереді.

Екіншіден, қазақ киносындағы арт-
стримнің қалыптасуын үш немесе төрт 
қатаң тарихи кезеңге бөліп, бірізді эволю-
ция түрінде қарастыру жеткіліксіз. Зерттеу 
оның тарихи алғышарттары 1960–1970 
жылдардағы ұлттық кинодан бастау ала-

тынын көрсетті. «Менің атым Қожа», 
«Атамекен», «Қыз Жібек» қазіргі мағы-
надағы артстрим үлгілері болмаса да, көр-
кемдік күрделілік пен аудиторияға түсінік-
ті баяндаудың қатар өмір сүру мүмкіндігін 
танытты. 1980-жылдардың соңындағы 
«Қазақ жаңа толқыны» эстетикалық ер-
кіндік пен режиссерлік экспериментті кү-
шейтсе, 2000–2010 жылдардағы жанрлық 
және өндірістік өзгерістер аудиториямен 
коммуникацияның жаңа формаларын қа-
лыптастырды. Ал 2010-жылдардың соңы 
мен 2020-жылдардағы фильмдерде осы 
тарихи тәжірибелердің конвергенциясы 
анағұрлым жүйелі сипат алды. Сондықтан 
аталған кезеңдер артстримнің дайын са-
тылары емес, оның қазіргі моделінің қа-
лыптасуына әртүрлі деңгейде ықпал еткен 
тарихи қабаттар ретінде қарастырылады.

Үшіншіден, зерттеу барысында қазақ 
артстрим фильмдерін талдаудың нақты 
өлшемшарттары жүйеленді. Оларға көр-
кемдік дербестік, жанрлық конвергенция, 
баяндау құрылымы, әлеуметтік-психо-
логиялық мазмұнның көпқабаттылығы, 
ұлттық мәдени кодтың трансформациясы 
және аудиториялық қолжетімділік жата-
ды. Фестивальдік көрсетілім, прокат, он-
лайн-платформа немесе өзге тарату ар-
налары фильмнің артстримге жатуының 
көркемдік критерийлері емес, оның ин-
ституционалдық айналымын сипаттайтын 
қосымша көрсеткіштер ретінде қарасты-
рылады. Бұл өлшемдер артстримге жатқы-
зылатын туындыларды бірізді салыстыр-
малы негізде талдауға мүмкіндік береді.

Төртіншіден, қазіргі қазақ артстримінің 
бір ғана жанрлық немесе стильдік үлгімен 
шектелмейтіні анықталды. «Қап-қара 
адам», «Бақыт», «Қаш» және «Дәстүр» 
фильмдерін ортақ операциялық өлшемдер 
бойынша салыстыру детектив-нуар, әле-
уметтік драма, тарихи триллер және хор-
рор тәрізді әртүрлі жанрлардың күрделі 
әлеуметтік, психологиялық және тарихи 
мазмұнды жеткізудің көркемдік тетігіне 
айнала алатынын көрсетті. Бұл жағдайда 
жанр көркемдік күрделілікті жеңілдетпей-
ді, керісінше аудиторияның сол күрделі 

мазмұнға ену жолын қалыптастырады. 
Осы белгі қазіргі қазақ артстриміндегі 
жанрлық және стильдік конвергенцияның 
негізгі ерекшеліктерінің бірі ретінде ай-
қындалды.

Бесіншіден, қазақ артстримінің дамуын 
тек кинотеатрлық прокат немесе халықа-
ралық фестивальдік айналыммен байла-
ныстыру жеткіліксіз. Зерттеу цифрлық 
платформалар мен сериалдық форматтар-
дың да жанрлық-көркемдік конвергенция 
үшін жаңа өндірістік кеңістік қалыпта-
стырып отырғанын көрсетті. «Қазақтың 
қорқынышты ертегілері» жобасы ұлт-
тық мифологиялық материал мен хоррор 
конвенцияларының платформалық фор-
матта ұштасуы арқылы артстримге тән 
белгілердің толықметражды кинодан тыс 
экрандық формада да көріну мүмкінді-
гін аңғартады. Бұл үрдісті нақтылау үшін 
платформалық өндіріс пен аудиториялық 
қабылдауға арналған қосымша эмпирика-
лық зерттеулер қажет.

Алтыншыдан, зерттеу нәтижелері арт-
стримнің жаңа аудитория қалыптастырға-
нын немесе оның коммерциялық тұрғыдан 
тиімді модель екенін тікелей дәлелдеуге 
жеткіліксіз. Қолда бар материал филь-
мдердің аудиториямен байланыс орнату 
әлеуетін олардың жанрлық және драма-
тургиялық құрылымы арқылы сипаттауға 
мүмкіндік береді. Сондықтан артстримнің 
аудиториялық ерекшелігі нақты көрермен 
саны немесе коммерциялық табыспен 
емес, көркемдік күрделілік пен жанрлық 
қолжетімділіктің бір құрылымда қатар 
әрекет етуімен түсіндіріледі. Аудиториялық 
қабылдау, прокат нәтижелері мен плат-
формалық тұтыну жөніндегі сандық де-
ректер бұл тұжырымды болашақта эмпи-
рикалық тұрғыдан тексерудің жеке бағыты 
болуы тиіс.

Қорытынды

Қазақ кинематографиясындағы артстрим 
феноменін зерттеуге арналған бұл мақа-
лада артстримнің қазақ киносындағы та-
рихи алғышарттары мен қазіргі көріністері 

сараланып, әр кезеңдегі көркемдік және 
жанрлық өзгерістердің оның қалыпта-
суына ықпалы анықталды. Зерттеу арт-
стримнің арт-синема мен мейнстримнің 
жекелеген белгілерін механикалық түрде 
біріктіретін құбылыс емес, көркемдік 
дербестік, жанрлық құрылым және ау-
диториялық қолжетімділік өзара әрекет-
тесетін конвергенциялық модель екенін 
көрсетті. Осы тұрғыдан артстримді белгілі 
бір кезеңде пайда болып, бірізді дамыған 
тұрақты бағыт ретінде емес, ұлттық кине-
матографияның әр кезеңінде жинақталған 
эстетикалық, жанрлық және коммуника-
циялық тәжірибелердің тоғысуынан қа-
лыптасып келе жатқан модель ретінде қа-
растыру ұсынылады.

Қазақ артстримінің тарихи қалыптасуын 
бірізді эволюция ретінде емес, әр кезеңдегі 
көркемдік және жанрлық тәжірибелердің 
жинақталуы арқылы түсіндіру ұсыныла-
ды. 1960–1970 жылдардағы ұлттық кино, 
«Қазақ жаңа толқыны» және тәуелсіздік 
кезеңіндегі жанрлық-көркемдік ізденістер 
қазіргі конвергенциялық модельдің әртүр-
лі тарихи алғышарттарын қалыптастырды.

Зерттеу нәтижелері қазақ артстримінің 
бірнеше маңызды сипаттамаларын ай-
қындауға мүмкіндік берді. Қазіргі кезең-
дегі «Қап-қара адам», «Бақыт», «Қаш» 
және «Дәстүр» фильмдерін ортақ опера-
циялық өлшемдер бойынша салыстыру ар-
тстримнің бір ғана жанрлық немесе стиль-
дік үлгімен шектелмейтінін көрсетті. Бұл 
фильмдерде детектив, әлеуметтік драма, 
тарихи триллер мен хоррор тәрізді жанр-
лық формалар күрделі әлеуметтік, психо-
логиялық және тарихи мазмұнды жеткізу-
дің көркемдік тетігіне айналады. Осыған 
байланысты қазақ артстримінің маңызды 
ерекшелігі жанрлық қолжетімділік пен 
көркемдік күрделіліктің өзара әрекеттесуі-
нен көрінеді. Ұлттық мәдени код та тұрақты 
этнографиялық белгілер түрінде қайталан-
бай, тарихи жад, отбасы, дәстүр, кеңістік 
және әлеуметтік қатынастар арқылы қайта 
пайымдалады.

Зерттеу нәтижесінде қазақ артстримін 
талдаудың ортақ операциялық өлшемдері 

жүйеленді: көркемдік дербестік, жанр-
лық конвергенция, баяндау құрылымы, 
әлеуметтік-психологиялық мазмұнның 
көпқабаттылығы, ұлттық мәдени кодтың 
трансформациясы және аудиториялық 
қолжетімділік. Ал фестивальдік көр-
сетілім, прокаттық айналым мен цифрлық 
платформалар фильмнің артстримге жа-
туының тікелей көркемдік критерийлері 
емес, оның институционалдық айналы-
мын сипаттайтын қосымша көрсеткіштер 
ретінде қарастырылды. Бұл өлшемдер 
әртүрлі кезеңдер мен жанрларға жататын 
фильмдерді бірізді салыстырмалы негізде 
зерттеуге мүмкіндік береді.

Сонымен қатар цифрлық платформа-
лар мен сериалдық форматтардың дамуы 
артстримге тән көркемдік-жанрлық кон-
вергенцияның толықметражды кинодан 
тыс экрандық формаларда да көріну мүм-
кіндігін аңғартты. Дегенмен зерттеудегі 
фильмдер санының шектеулілігі, аудито-
риялық қабылдау мен коммерциялық көр-
сеткіштер жөніндегі эмпирикалық дерек-
тердің жеткіліксіздігі алынған нәтижелерді 
бүкіл қазақ киносына тікелей жалпылауға 
мүмкіндік бермейді. Сондықтан артстрим-
нің көрермендік қабылдануы, платформа-
лық дамуы және өндірістік тиімділігі ал-
дағы зерттеулерде арнайы эмпирикалық 
материал негізінде қарастырылуы қажет.

Қорытындылай келе, қазақ артстримін 
толық қалыптасып болған тұрақты жанр 
немесе ұлттық киноның халықаралық 
кеңістікке шығуының дайын формуласы 
ретінде емес, тарихи тұрғыдан қалыпта-
сып келе жатқан динамикалық аналити-
калық модель ретінде қарастырған орын-
ды. Оның ерекшелігі көркемдік күрделілік 
пен жанрлық коммуникацияны бір-бірі-
не қарсы қоймай, оларды бір экрандық 
құрылымда тоғыстыруында және ұлттық 
мәдени кодты заманауи әлеуметтік, та-
рихи және эстетикалық контексте қайта 
пайымдауында. Бұл ұстаным артстрим-
нің қазақ киносындағы орнын нақтылауға 
және оның кейінгі трансформацияларын 
жүйелі зерттеуге теориялық негіз қалып-
тастырады.

АРТСТРИМ В КАЗАХСКОМ КИНО: ПРЕДПОСЫЛКИ ФОРМИРОВАНИЯ И 
ХУДОЖЕСТВЕННАЯ КОНВЕРГЕНЦИЯ

Аннотация. В современном кинематографическом процессе границы между арт-кино и 
мейнстримом становятся все более подвижными, а взаимодействие художественных и 
жанрово-коммуникативных стратегий усиливается. В статье артстрим рассматривается как 
аналитическая модель, сочетающая художественную самостоятельность и режиссерский поиск 
с жанровой доступностью, повествовательной ясностью и ориентацией на аудиторию. Цель 
исследования – выявить предпосылки формирования артстрима в казахском кино и определить 
особенности его стилевой и жанровой конвергенции. Исследование основано на историко-
киноведческом, сравнительно-аналитическом, киноведческом и семиотическом методах. 
Рассмотрены художественные и жанровые трансформации казахского кино с 1960-х годов до 
современности, а основные признаки артстрима проанализированы на материале фильмов 
«Черный, черный человек», «Счастье», «Каш» и «Дәстүр». Установлено, что казахский артстрим 
характеризуется взаимодействием художественной самостоятельности и жанровой доступности, 
визуально-нарративным поиском, многослойностью социально-психологического содержания и 
переосмыслением национального культурного кода. Детектив, нуар, социальная и историческая 
драма, хоррор выступают не только жанровыми формами, но и средствами раскрытия 
социальных конфликтов, исторической травмы, насилия и проблем традиции. Казахский артстрим 
определяется как динамическая модель, сформировавшаяся в результате взаимодействия 
художественных, жанровых и аудиторных стратегий в процессе развития национального 
кинематографа.

Ключевые слова: артстрим, арт-кино, мейнстрим, казахское кино, стилевая конвергенция, 
жанровая трансформация, национальный культурный код, аудиторная доступность.

Для цитирования: Амирбекова, Дана, и Ержан Джумабеков. «Артстрим в казахском кино: 
предпосылки формирования и художественная конвергенция». Central Asian Journal of Art Studies, т. 
11, № 3, 2026, с. 323–344, DOI: 10.47940/cajas.v11i3.1216

Авторы прочитали и одобрили окончательный вариант рукописи и заявляют об отсутствии 
конфликта интересов. 

Қ А З А Қ  К И Н О С Ы Н Д А Ғ Ы  А Р Т С Т Р И М :  Қ А Л Ы П Т А С У  А Л Ғ Ы Ш А Р Т Т А Р Ы  Ж Ә Н Е  К Ө Р К Е М Д І К  К О Н В Е Р Г Е Н Ц И Я



343

C
 A

 J
 A

 S
  

 V
o

lu
m

e 
1

1
. 

Is
su

e 
3

. 
2

0
2

6
О

РТ
АЛ

Ы
Қ 

АЗ
И

Я 
Ө

Н
ЕР

ІН
ІҢ

 П
Ә

Н
АР

АЛ
Ы

Қ 
ЗЕ

РТ
ТЕ

УЛ
ЕР

І

Amirbekova Dana, Dzhumabekov Yerzhan 
Temirbek Zhurgenov Kazakh National Academy of Arts (Almaty, Kazakhstan)

ARTSTREAM IN KAZAKH CINEMA: PREREQUISITES FOR FORMATION AND ARTISTIC 
CONVERGENCE

Abstract. In contemporary cinema, the boundaries between art cinema and mainstream film are 
becoming increasingly fluid, while artistic and genre-based communicative strategies are increasingly 
intertwined. This article approaches artstream as an analytical model that combines artistic autonomy 
and directorial experimentation with genre accessibility, narrative clarity, and audience orientation. 
The study aims to identify the prerequisites for the formation of artstream in Kazakh cinema and to 
examine its stylistic and genre convergence. The research employs historical-cinematic, comparative, 
film-studies, and semiotic methods. It traces artistic and genre transformations in Kazakh cinema from 
the 1960s to the present, while the key features of contemporary artstream are examined through A 
Dark, Dark Man, Happiness, Qash, and Dastur. The findings show that Kazakh artstream is characterized 
by the interaction of artistic autonomy and genre accessibility, visual and narrative experimentation, 
multilayered socio-psychological content, and the reinterpretation of the national cultural code. 
Detective fiction, film noir, social and historical drama, and horror function not merely as genre forms 
but as artistic devices for addressing social conflict, historical trauma, violence, and tradition. Kazakh 
artstream is therefore conceptualized as a dynamic model emerging from the interaction of artistic, 
genre, and audience-oriented strategies within the historical development of national cinema.

Keywords: artstream, art cinema, mainstream cinema, Kazakh cinema, stylistic convergence, genre 
transformation, national cultural code, audience accessibility.

